
PILIGU 

Nanima mini Yɛlikura litaafnim’ sabbunim’ puuni, ti karimya n-nya, tiŋgbɔna yiɣisibu mini di lubu yɛla. 

Daliri shɛŋa din daa tahi tiŋgbɔna shɛŋa lubu daa nyɛla tipawumli niŋbu zaŋ chaŋ Naawuni Yɛligu ni yɛli 

shɛm polo (1 Nanima 11:9-11), mini toondaantali biɛri din daa tahi buɣa jɛmbu na ni yɛlimaŋtali kalinsi ni 
guchahi deebu bee faa biɛhigu ni woligibuwoligibu ni zabili. (2 Yɛlikura 21:1-15, 1 Nanima 12:1-33). 

To amaa a yi lihi yaha, tiŋgban’ shɛŋa din daa ba n-zani lala buɣisibu ŋɔ saha ŋɔ ka niŋ naŋgban’ n-daa nyɛ 

bɛn gbibi Naawuni Yɛligu ni yɛlimaŋli (1 Nanima 3:1-14; 2 Yɛlikura 31:20-21) ka nimaani nyɛ luɣ’ shɛli 

wuntitali mini yɛlimaŋli ni toondaantali din viɛl’ di nasara. (2 Yɛlikura 17:1-19) 

Gana nyɛla tiŋgban’ shɛli din na kul yoli yi piibupiibu ni na ni suhudoo mini nasara dibu. To amaa, suhudoo 

mini nasara dibu piibupiibu nyaaŋa, di niŋ kamaata ni tiŋgbɔŋ ŋɔ bo biɛriyintali ka zaŋ ti zaɣa labisi tiŋgbɔŋ 

maa tooni chandi polo.  

Bɛn nyɛ toondaannim’ tuma nyɛla yɛtɔɣ’ kpani. Toondaan’ suŋ simdi ni o kpaŋsi naŋgbanyini biɛhigu (hal 

ti polatiɣi yaɣa ni kul pa yim la zaa yoli). Toondaan’ suŋ simdi ni o bo tiŋgbɔŋ lɛbiginsim, ka di lan simdi ni 

o kul suhuri Naawuni ka tumd’ o yɛligu ni wuhi shɛm. Bɛ ni be shɛb’ tooni gba simdi ni bɛ ni lala.  

Cheechi mini Adiini shɛŋa din pahi zaa nyɛla bɛn yɛla kpa talahi naŋgbayini kpaŋsibu mini tiŋgbɔŋ tooni 

chandi ni. Di simdi ni Cheechi toodaannim’ dolila Naawuni   Kundi ka di wuhi ba bɛ ni yɛn sɔŋ Kiristiɛnnim’ 
mini zilɛya kam zaa ka bɛ zaŋ bɛ kpalan’ zuya gbini taba ka bo lɛbiginsim.  

 

 

1. Naawuni Kundi tɔɣisi ŋun’ Naawuni nia ni nyɛ shɛm o fukumsi yiko ni, ni o laɣim zuliya kam 
niriba ka bɛ leei zaɣ’ yini 
 

Di saha ka Naawuni daa lan yɛli, “Chɛliya ka ti nam ninsala ŋ-ŋmahindi timaŋa, ka o be kaman ti ni 

be shɛm ŋɔ, ka chɛ ka bɛ su zahim mini noonsi ni niɣi ni dunia ŋɔ zaa ni binnɛma balibu kam bɛn 

gbamdi dunia ŋɔ ni fukumsi.” Naawuni daa nam ninsala ŋ-ŋmahindila omaŋa, ka o be kaman Naawuni 
ni be shɛm. O daa nam ba la doo mini paɣa. Ka Naawuni daa niŋ alibarika niŋ bɛ ni ka yɛli ba, 

“Dɔɣimiya n-nab’ pali dunia ŋɔ n-su di fukumsi; ka su teeku puuni zahim mini noonsi ni binnɛma 

balibu kam bɛn be dunia ŋɔ ni. 

 

Nuhu bidibisi maa zuliya mini bɛ dɔɣirikpamba yɛla m-bala. Bɛ ni ka zuliya kam yina n-nab’ pali 
dunia ŋɔ zaa, kom ni daa di dunia maa nyaaŋa. (Piligu 1:26-28; 10:32) [Karimmi Tuma 17:26-28 

gba] 

 

2. Hal Naawuni Kundi ni yɛli shɛm Piligu 11:1-10 puuni zaŋ chaŋ naŋgban’ yinitali yiko ni nyɛ shɛm 

nia kam ni la zaa nyaaŋa, di lan kpahiri ti zuɣu ni zaŋ chaŋ yɛlibiɛ’ shɛŋa din niŋdi polo, Naawuni 

nuu yi ka tiŋgban’ shɛli tooni chandi ni 

 

3. Naawuni suhu yuya ni o mini dunia ŋɔ tiŋgbɔŋ kam mini nam sulinsi kam mali dolintabitali, ka di 

kpaŋsi suhudoo mini alaafee ni tɔŋsim 

Dahin shɛli kanna, ka Yawɛ jɛmbu duu zoli la  



3 

 

ni ti mali jilima n-gari zoya zaa, ka du n-gari daboli kam. 

Zuliya kam ni ti zo n-ka di gbinna. 

Niriba pam ni ti kana ti yɛli, “Chɛliya ka ti du Yawɛ ŋun nyɛ 

Yaakubu Naawuni ŋɔ zoli ŋɔ zuɣu  
n ti kpe o jɛmbu duu ka o ti wuhi ti o soya, 

ka ti dol’ o soya maa.” 

Dama Yawɛ wuhibu ni ti yila Ziɔn na, 
ka o yɛligu yi Jɛrusalɛm na. 
O ni ti kari zuliya ni zuliya yɛla saria 

ka mali niriba pam yɛla ti ba. 
Bɛ ni ti zaŋ bɛ takɔbiri kuri naɣikɔra kubiɛlima, 
ka zaŋ bɛ kpana kuri gɔriti. 
Ka zuliya ni zuliya ti ku lan zaŋ takɔbiri tuhi taba 

bee m-bɔhim tɔb’ tuhibu yaha. (Aizaia 2:2-4) [Karimmi Tuma 17:26; Kahigibu 7:9-10, 21:22-24 gba] 
 

4. Toondaantali nyɛla yɛtɔɣ’ kpani din kpaŋsiri naŋgban’ yini mini lɛbiginsim n-tiri niriba 

 

a. Polatiɣisi toondaan’ shɛb’ bɛn zɔri Naawuni nyɛla bɛn bɔri naŋgban’ yini mini lɛbiginsim  n-tiri bɛ niriba 

Yisifu – Piligu 41:14-42 

Nɛhimia – Nɛhimia 2:11-20 

Dɛbɔra – Judges 4:4-10 

Hɛzɛkia – 2 Nanima 18:1-7a 

 

b.Ninvuɣ’ biɛtali toondaantali tahirila tab’ woligibu mini naŋgbankpeeni ni saɣiŋgu na 

Saul – 1 Samuel 22:6-19 

Ahab – 1 Nanima 21:1-19 

Manasseh – 2 Nanima 21:1-9 

Herod – Matiu 2:16-18 

 

5. Naawuni Kundi kpaŋsiri niriba ni bɛ laɣim beni ni suhudoo hal bɛ tɛha ni nyɛ kɔŋkɔba polatiɣisi 

soya ni la zaa yoli 

 

a. Ninvuɣ’ shɛb’ bɛn bɔri naŋgbankpeeni mini zabili ka zaashee Naawuni nam ni. 

 

Ka Yisa boli ba na ti bɔhi ba; “Wula ka Sintani ni tooi kari Sintani?” Ka ŋahi ba ŋaha yɛli, “Nam yini 
puuni niriba yi ŋmaligi tuhiri taba, bɛ nam maa ni wurim. Ka yil’ yin’ nim’ yi ŋmaligi zabira, bɛ yili 

maa mi wurindimi. Ka Sintani yi ŋmaligi tuhir’ omaŋa o ku tooi be, amaa o bahigu n-yɛn bala. (Maak 

3:22-26) 

 

Gbaam’ amaŋ’ ni jɛritali yɛtɔɣ’ gbalin chɔɣima tɔɣisibu, dama a mi ni di bahigu tahirila naŋgbankpeeni 
ŋmɛbu na. Ka di mi bi simdi ni ti Duuma tumtumda ŋmɛri naŋgbankpeeni. Di naɣ’ simdi ni o nyɛla 

ŋun mali nirilim zaŋ chaŋ sokam sani, ka nyɛ karimba suŋ ni ŋun mali suɣilo ni ŋun wuhiri bɛn ŋmɛr’ 
o naŋgbankpeeni din tuhi biɛribaalimtali puuni. Dama di pa shɛli ka Naawuni ti chɛ ka bɛ baŋ yɛlimaŋli 
ni nyɛ shɛli ka niŋ tuuba, ka yi Sintani ŋun gbahi ba n-chɛ ka bɛ dol’ o nol’ la zana ni. (2 Timoti 2:23-

26) [Karimmi 1 Kɔrintinima 3:1-9 gba]   

b. Naŋgban’ yini mini tab’ laɣimbu ni tooi beni hal niriba yi kul nyɛ zuliya kɔŋkɔba ka bɛ polaɣisi 

yaɣ’ kɔŋkɔba ni. 

 

  Tab’ jɛlinsi nyɛla din tahiri zabili na, amaa yurilim limsiri taali balibu kam. (Ŋaha 10:12) 

  

Ka niriba bɛn daa deeg’ o yɛligu maa deei kom baptaizibu pahi yɛdaniŋdib’ maa zuɣu dindali maa. Bɛ 

kalinli daa nyɛla kaman ninvuɣ’ tusaata laasabu. Ka bɛ zaa daa kpaŋdi bɛmaŋa n-doli tuumba maa 

wuhibu, ka zaŋ bɛmaŋ’ bali bɛ ni n-wuhiri bɛ dolintabitali ni nyɛ shɛm bɛ laɣimdi mini bɛ wunsuhigu 

ni. 

 Ka tuumba maa daa tumd’ alahiziba tumtumsa ka wuhiri shihira balibu kam, ka dabiɛm daa kpe 

sokam. Ka bɛn zaa daa niŋ yɛda maa laɣim be, ka laɣim su bɛ ni mali shɛlikam zaa. Ka bɛ daa kɔhi bɛ 

ni su shɛlikam zaa m-pirigipirigi ti taba kaman di ni daa simdi ni sokam deei shɛm tariga. Ka bɛ daa 

kul laɣindi Naawuni jɛmbu duu ni suhu yini biɛɣukam, ka laɣindi taba yinsi n-laɣindi diri ni suhupiɛlli, 

ka ti Duuma daa chɛ ka ninvuɣ’ shɛb’ bɛn nyari tiliginsim kul pahiri bɛ ni biɛɣukam. (Tuma 2:41-47) 

 

Anabinim’ mini karimbanim’ daa be Antiɔk cheechi ni. Bɛna n-nyɛ Baanabas mini Simiɔn ŋun yuli 
daa lan booni Naija la ni Lusius ŋun daa nyɛ Sairiini tiŋbia la mini Manaɛn, bɛ ni daa laɣim wumsi so 

mini Naa Hɛrɔda la m-pahi Sool. Ka bɛ daa ti lo noli n-jɛmdi ti Duuma ka Naawuni Shia Kasi yɛli ba, 

“Piimiya Baanabas mini Sool ti ma, ka n chɛ ka bɛ tum n ni yɛn ti ba tuun’ shɛli ŋɔ.”  

Bɛ nolɔbo maa mini bɛ Naawuni suhibu nyaaŋa, ka bɛ daa zaŋ bɛ nuhi pa bɛ zuɣu n-suhi alibarika niŋ 
bɛ ni, ka chɛbisi ba ka bɛ chaŋ. 
(Tuma 13:1-3) [Karimmi Kolɔsainima 3:5-11 gba] 

 

c. Zaba mini tab’ woligibu nyɛla din labisiri tiŋgbɔŋ lɛginsim nyaaŋa. Di simdi ni ti vili gbibi biɛr’ 
shɛŋa mini so’ shɛŋa din tahiri zaba maligu na 

 

Yisa daa lan yɛli, “Yi pun wum ka di sab’ yɛli kurimbuni ha, ‘Miri ka a ku ninsala, ka ŋunkam ku 
ninsala ni ti be yɛla ni saria karibu shee.’ Amaa man’ yɛri ya mi: Hal ŋunkam jɛri suli niŋd’ o kpee 
gba ni ti be yɛla ni saria karibu shee; ka ŋunkam tu o kpee, ‘Ninvuɣ’ fini’ ni ti be yɛla ni saria karibu 

shee; ka ŋunkam mi bol’ o kpee, ‘Jɛr’ yoli’ ni ti be buɣim ni kpɛbu barina ni. Dinzuɣu a yi tahi sara 

sara malibu shee ka ti teei ni a mali taali a kpe’ so sani, nyin’ chɛl’ a sara maa nimaani, ka chaŋ a 
kpee maa sani ka yi ti mali yi yɛlli maa pɔi ka a naanyi labi nti zaŋ a sara maa ti Naawuni. (Matiu 

5:21-24) [Karimmi Ŋaha 17:14; Matiu 18:15-17 gba] 

 

6. Naawuni Kundi wuhiri shili malibu mini lɛbiginsim ni tiŋgbɔŋ tooni chandi yɛla 

 

a. Di niŋ kamaata ni ʒilɛli kam mini niriba laɣiŋgunim’ to jina zaŋ chaŋ lɛbiginsim mini di tooni 

chandi polo 

 

Di saha maa ka n daa yɛli ba, “Yi nya ti ni be yɛlimuɣisir’ shɛl’ ni. Jɛrusalɛm lu n-dahim, ka buɣim di 

n-saɣim di dunɔdaya. Dinzuɣu kamiyana ka ti lan lab’ me di gooni maa din ni chɛ ka ti yi vi shɛl’ ni 
ti ni be maa.” Ka n daa lan yɛli ba n Naawuni nuu ni pa n zuɣu shɛm mini naa ni daa yɛli ma shɛm 

yɛla. Ka bɛ daa yɛli ma, “Chɛliya ka ti yiɣisi piligi di mɛbu.” Ka bɛ daa zaŋ bɛ kpalanzuya gbini taba. 

(Nɛhimia 2:17-18) [Karimmi Ŋaha 24:3-4; Aizaia 61:4 gba] 



5 

 

 

 

b. Tiŋgban’ shɛŋa bee ʒilɛya shɛŋa din zaɣisi ni bɛ to jina ka lɛbigi nyɛla bɛn kɔŋdi tooni chandi, ka 
mɔŋdi sɔhibiɛɣuni niriba di soli (Hozia 4:6a)  

 

Rehoboam – 1 Nanima 12; 2 Yɛlikura 36:15-21 

 

7. Kaman Kiristiɛnnim’ talahi tuma yaɣ’ shɛl’ la, Cheechi dim be Gaana ŋɔ kul zala zaashe’ kpana 
ni tiŋgbɔŋ tooni chandi ni. Di shɛŋa n-nyɛ baŋsim bɔbu kariŋ zɔndi mɛbu, alaafee bɔbu 

tumayilinima, dansarikanim’ sɔŋbu, n-ti pahi sɔŋsim balibubalibu tibu 

 

a. Yisa biɛhigu min’ o wuhibunim’ daa tɔɣisi tiŋgbɔŋ lɛbiginsim mini ti daadam tab’ zuɣu lihibu yɛla 

Di saha ka Farisiinim’ daa chaŋ ti to jina ni bɛ gbaai bɛ ni yɛn niŋ shɛm puɣisi gbaai Yisa o yɛtɔɣa 
ni. Ka bɛ daa tim bɛ nyaandoliba mini Hɛrɔd nyaanzaaniba o sani; ka bɛ chaŋ ti yɛl’ o, “Karimba, ti 
mi ni a nyɛla yɛlimaŋyɛra, ka wuhiri Naawuni soli ni yɛlimaŋli, ka bi zɔri sal’ kam nini, dama a bi 

zɔri niriba nini bɛ ni ʒe zaashe’ shɛŋa ni zuɣu. Yɛlim’ ti a ni tɛhiri shɛm: Di luhiya ni ti yo farigu 
Naa Siiza sani bee di bi luhi?” 

Amaa ka Yisa daa baŋ bɛ ninvuɣ’ biɛtali maa ka bɔhi ba, “Yinim’ bilikɔɣinim’ ŋɔ, bɔ n-niŋ ka yi 
zahindi ma? Zaŋmiya laɣ’ shɛli yi ni mali yɔri farigu zuɣu maa na ka n nya.” 

Ka bɛ daa zaŋ laɣifu na ti ti o. Ka Yisa bɔhi ba, “Ŋun’ daanfooni mini sabbu n-lee be di ni ŋɔ?” Ka 

bɛ yɛl’ o, “Naa Siiza dini.” 

  Ka o yɛli ba, “Dinzuɣu Naa Siiza ni su shɛli, yin’ zaŋmiya li ti o, ka Naawuni mi ni su shɛli, yin’ 
zaŋmiya li ti ŋun’ Naawuni.” (Matiu 22:15-21) [Karimmi Matiu 28:19-20; Luk 10:25-37 gba] 
 

b. Tuuli saha la Kiristiɛnnim’ daa vili gbibi tuumba la wuhibu shɛŋa din dalim naŋgban’ yini mini 
tiŋgbɔŋ tooni chandi yɛla hal Romnim’ fukumsi sulinsi saha la 

 Benya ni suhu yini ni taba; di lihiya ʒiɛm so, amaa zaŋmiya yimaŋ’ tabili tarimba; di kuuniya yi 
baŋsim.Di bɔhiya so biɛri, amaa tummiyala din viɛla ka sokam zaa nya. Di yi ni nani, yin’ chɛliya ka 
yi mini sokam ʒini ni suhudoo. (Romnima 12:16-18) [Karimmi Romnima 13:1-7; 1 Timoti 2:1-3 

gba] 
  

c. Naŋgban’ yini mini tiŋgbɔŋ tooni chandi shɛli din chɛ ka biɛhigu yaɣili kam lɛbigira nyɛla dim 

bɔri nimmoo tuma mini yɛlimaŋtali sokam zaa sani 
 

Ti mabihi, ti Duuma Yisa Masia zuɣu ti zali ya ni yi gbaamiya yimaŋa ni yi mabihi bɛn zaa nyɛ 

gbinnyaɣinima ka bi doli wuhibu shɛli ti ni daa wuhi ya la. Yimaŋmaŋ’ mi viɛnyɛliŋga ni di simdi ni 
yi chɛ ka yi biɛhigu be kaman ti biɛhigu. Ti ni daa be yi san’ la ti daa pala gbinnyaɣinima. Ti daa bi 

deei shɛli so sani ka bi yo di zuɣu, amaa ti daa kul tumdila wuntaŋ’ ni ni yuŋ zaa ni di chɛ ka ti yɛla 

ku ʒi yi ni so zuɣu. Di pala ti daa kala soli ni ti deei shɛli yi sani zuɣu ka ti daa niŋdi lala maa, amaa 
ti daa bɔrimi ni ti niŋ li ka yi nya, ka di chɛ ka yi biɛhigu be kaman ti biɛhigu. Ti ni daa be yi sani 

maa, ti daa bahi ya noli ni ŋun je ni o tum tuma bi simdi ni o di. Dama ti wumya ni ninvuɣ’ shɛb’ be 
yi ni n-nyɛ ʒinahigunima ka je ni bɛ tum shɛli, ka bɛ tuma naɣ’ kul nyɛla dari gindi kpɛri niriba yɛla 

ni kɔŋko. (2 Tɛsalɔnaikanima 3:6-11) [Karimmi Ɛfɛsusnima 4:25-29 gba] 

